
MYINVOIS E-POS: PLATFORM PERCUMA UNTUK PMKS

Dalam era perniagaan yang berteraskan teknologi dan berdaya saing, digitalisasi
bukan lagi satu pilihan, tetapi merupakan satu keperluan. Pelaksanaan e-Invois
merupakan inisiatif yang diperkenalkan sejak tahun 2024 yang menyokong
pendigitalan. Bagi mengatasi cabaran yang mungkin dihadapi oleh peniaga terutama
Perusahaan Mikro, Kecil dan Sederhana (PMKS) dalam mengadaptasi pendigitalan,
Lembaga Hasil Dalam Negeri Malaysia (HASIL) telah memperkenalkan Mylnvois
e-POS sebagai platform Point-of-Sale (POS) digital percuma untuk membantu
perniagaan untuk meningkatkan kecekapan operasi perniagaan dengan lebih mudah

dan efisien.

Mylnvois e-POS ini direka khas bagi membantu mengurangkan beban kos bagi
peniaga kecil yang ingin beralih ke sistem digital. Mylnvois e-POS ditawarkan kepada
perniagaan yang beroperasi di Malaysia dengan jualan tahunan sehingga RM5 juta.
la sesuai digunakan oleh pelbagai jenis perniagaan, termasuk kedai runcit, restoran,
kafe, butik pakaian dan kedai serbaneka, menjadikannya satu platform inklusif yang

boleh dimanfaatkan secara meluas oleh PMKS.

Selain fungsi pengurusan jualan, perakaunan, pengurusan inventori dan pelaporan
kewangan, Sistem Mylnvois e-POS ini juga membolehkan penjual mengeluarkan
e-Invois secara langsung semasa transaksi dengan pembeli atau pembeli boleh
meminta e-Invois daripada penjual selepas transaksi selesai. Dengan pelbagai fungsi
yang ditawarkan, Sistem Mylnvois e-POS menjadi pelengkap dalam menyokong

ekosistem perniagaan dan memperkukuh pelaksanaan e-Invois di Malaysia. Dengan



penggunaan sistem ini, peniaga dapat beralih daripada kaedah manual yang sering
terdedah kepada kesilapan, kehilangan dokumen serta sukar di kesan, di samping
meningkatkan kecekapan operasi harian. Pada masa yang sama, rekod kewangan
menjadi lebih tersusun sekali gus memudahkan penyediaan laporan serta analisis

prestasi perniagaan.

Selain itu, sistem ini direka untuk memudahkan pelaksanaan e-Invois tanpa
mengganggu aliran perniagaan semasa. e-Invois akan dijana secara automatik
apabila pembeli membuat permohonan. Sekiranya tiada permintaan diterima,
e-Invois disatukan akan dijana secara automatik pada tarikh yang ditetapkan. Ini
membolehkan peniaga terus menumpukan perhatian kepada operasi perniagaan

tanpa perlu risau tentang proses teknikal.

Bagi memulakan penggunaan Mylnvois e-POS, peniaga hanya memerlukan peranti
asas seperti telefon pintar atau tablet dengan capaian internet. Kemudahan tambahan
seperti pencetak resit dan pengimbas kod bar pula boleh digunakan untuk

meningkatkan lagi kecekapan operasi perniagaan.

Bagi peniaga yang ingin mendapatkan maklumat lanjut serta panduan penggunaan

MyInvois e-POS, sila layari laman web rasmi https://www.hasil.gov.my/myinvoisepos/

Peniaga juga boleh hadir ke mana-mana Pejabat HASIL Negeri yang berdekatan bagi
mendapatkan penerangan dan panduan secara bersemuka.

Secara keseluruhannya, Mylnvois e-POS membuka peluang kepada PMKS untuk
melangkah ke arah pendigitalan dengan lebih mudah dan cekap. Dengan fungsi yang
menyeluruh serta akses percuma, platform ini bukan sahaja membantu peniaga
mengurus perniagaan dengan lebih teratur, malah memberi ruang untuk mereka

berkembang dalam landskap ekonomi digital yang semakin mencabar.

